ЧИШМӘ КАЯН БАШЛАНА?
Татарстан Милли китапханәсе Россиядәге һәркем файдалана ала торган җәмәгать китапханәләренең иң әүвәлгеләреннән санала. Аның чишмә башы Казан шәһәрендә 1865 нче елның 10 (24) гыйнварында ачылган Казан җәмәгать китапханәсенә ба​рып тоташа. Ә аның нигезен танылган китап сөюче (библиофил) Иван Алексее​вич Второвның шәхси китапханәсе тәшкил итә. 1844 нче елны Иван Второвның улы Николай Второв (әдәбият белгече, археолог һәм этнограф) әтисенең 1908 нөсхәдән торган шәхси китапханәсен Казан шәһәренә бүләк итеп бирә. Шуңа күрә бик озак еллар Казанның беренче бушлай җәмәгать китапханәсен «Второвлар ки​тапханәсе» дип тә атаганнар. Әйтергә кирәк, аталы-уллы Второвлар шул чорның зыялы һәм күренекле кешеләреннән булып, Казан шәһәре һәм Идел буе төбәкләрендә үзләреннән соң тирән эз калдырган шәхесләр. 2002 нче елның 1 нче июнендә Иван Алексеевич Второвның тууына 230 ел тулды. Второвлар нәселе чы​гышлары белән Оренбургка барып тоташа. Иван Второвның бабасы Оренбург губернаторы Неплюевта хезмәт итә. Второвлар бай нәселдән булмыйлар. Иван Алек​сеевич Россия хөкүмәтенә утыз биш ел хезмәт итеп, дүртенче дәрәҗә Изге Влади​мир ордены белән бүләкләнгәннән соң, 1827 нче елда гына дворян исеменә ия була.

Иван Второв 1772 нче елның 1 нче июнендә Самара гу​бернасының Ласкаревка авы​лында дөньяга килә. Аңа алты яшь тулганда атасы вафат була. Әнисе Акулина Иванов​на улы Иванны кече яшеннән үк авыл мәктәбенә татар бала​ларына рус теле укытучысы итеп урнаштырырга мәҗбүр. Бәхеткә Иван инде уку-язуга өйрәтелгән була. 1781 елны тугыз яшьлек Иван язмышын​да кискен үзгәреш була. Аларга туган тиешле майор Бронский Самарадан кунакка килә, ул кечкенә Иванны үзе белән алып китә. Самарада малайны өяз судына вак-тяк хезмәт эшенә урнаштыра ул. Озак та үтми, Иванның әнисе дә, ике кызын алып, Сама​рага күчеп килә.
Второв ундүрт яшеннән көндәлек яза башлый, һәм ул аны го​мере буе дәвам итә. Ул булган һәр вакыйганы, уй-фикерләрен үзенең көндәлегенә терки бара. Риясыз, ихлас күңелдән язылган көндәлеклә​рендә Иван Алексеевич​ның никадәр вөҗданлы, олы йөрәкле кеше бул​ганлыгы күренә.
1792 нче елны Второвны Сембер губерна прокурорына хат йөртүче итеп эшкә күчерәләр. Сембер шәһәрендә ул күбрәк эш хакы ала һәм белемлерәк кешеләр белән аралаша башлый. Иң элек Иван Сембер югары халык училищесының барлык укытучылары белән таныша. Укытучы Н.Веревкин аның беренче остазы һәм дусты булып китә. Иван училище китапханәсеннән файдалана, буш вакытларында дөрес​ләргә дә йөри.
Иван Второв Веревкин ярдәмендә язу кагыйдәләре, шигърият, тарих, география, гометрия һәм француз теллә​ре белән таныша. Второв ул елларда нык кызыксыну белән, йотылып Россиядә нәшер ителгән барлык рус әдәбияты белән таныша бара. Көндәлектә: «Минем барлык күңеллелегем китапларда, миңа башка берни дә кирәк​ми», ​– дигән язма пәйда була.
Иван Алексеевич үз яшьт​әшләреннән, хезмәттәшлә​реннән укымышлы булуы белән нык аерылып тора. Бе​лемле, тәрбияле егетне Сембер шәһәренең зыялы кешел​әре бик тиз күреп алалар. Аны һәркайда ачык йөз белән яра​тып каршы алалар. Иван, шәһәрнең күренекле кешелә​ре белән танышып, театрлар​га, маскарадларга йөри башлый. Хезмәтен намус белән башкарган егетне эшендә дә ихтирам итәләр, озак та үтми, Второвка губерна регистраторы дигән офицерлык дәрәҗәсе бирәләр. Шатлыгы​ның чиге булмый Иванның: «Я, Ходаем! Сиңа нинди рәхмәтләр белдерим! Мин офицер!» – дип яза ул көндәлегенә. Бу вакыйгадан соң Второвны Самарага өяз суды сәркатибе итеп күчерәләр.
Иван Второвның иң ярат​кан эшләреннән – китап уку һәм сәяхәт кылу. Көне өчен, яшәр өчен дәүләт хезмәтендә булса ул, җаны, тәне белән китапларга һәм сәяхәткә би​релгән кеше. Второв Россия​нең бик күп шәһәрләренә, аеруча Идел буе төбәгендәге шәһәрләргә сәяхәт кыла. Һәрбер барган җирендә ул иң элек китап кибетләренә керә, анда сирәк очрый торган яисә яңа чыккан яхшы китап​лар булса, ул, башка ихтыяҗларын читкә куеп, сатып алырга ты​рыша, кайчакта ашарына да акчасы калмый. Алган китапларының күбесен ул үзе үк тышлый, ул чорда типогра​фия китапларны юка тышлык белән генә чыгарган.
Казанга беренче тапкыр Второв 1793 нче елның 26 июлендә килә. Борынгы шәһәр, аның истәлекле урын​нары аны таң калдыра. Ка​занда да Второв, бер атна то​рып, китаплар сатып ала, яңа дуслар таба. Казаннан киткәндә, көндәлегенә ул мондый сүзләр язып куя: «Казанның сөйкемле һәм сизгер кешеләре белән сау​буллаштым! И хозур, дәртле Казан!»
Второв Самарага күчеп килгәч, үзен балачагына кай​ткан кебек хис итә. Монда һәр урам таныш аңа. Тик җәмәгатьчелек кенә, Сембер шәһәре белән чагыштырсаң, бик түбән. Шулай да Второв үзлеген югалт​мый, барлык буш ва​кытын ул укуга, үз өстендә эшләүгә бирә. Уй-фикерләрен көндәлегенә теркәп бара. Николай Карам​зин әсәрләрен укыган​да, аның кулында һәрвакыт каран​даш була, аеруча ошаган урынна​рын үз дәфтәренә күчерә бара. Фәкыйрьлек, нужа Второвның рухын сындыра алмый​лар, ул өстенә төшкән сынауларны түземлелек белән үткәреп җибәрә. Белем һәм фидакарь хезмәт кенә аны бу авырлыклардан йолып кала.
Хезмәте буенча аны тиздән Ставрополь шә​һәренә күчерәләр. Анда да ул бик күп яңа таныш​лар таба, үзенең булачак кәләшен дә очрата. Тик ике елдан аны кабат Самарага күчерәләр. 1800 нче елның язында Второвның әнисе вафат була, апасы һәм сеңлесе инде үз тормышлары белән яшиләр. Әнисен җирләгәч, егерме сигез яшь​лек Иван Мәскәү һәм Петер​бург шәһәрләренә сәяхәт кыла. Ул анда Россиянең күренекле кешеләре Н.Ка​рамзин, Н.Дмитриев, В.Жуковский һәм башка бик күп зыялылар белән аралаша, күп галимнәр, язучылар, дворян​нар белән таныша.
1802 нче елны Второв ка​бат Самарага кайтып, дәүләт эшенә керә. 1805 нче елда аның тормышында бик мөһим үзгәрешләр була. Аны, бернинди байлыгы һәм исеме булмаган дәүләт хезмәткәрен, белемле һәм намус​лы, гадел кеше булганын исәпкә алып, дворяннар Са​мара губернасына судья итеп сайлап куялар.
1812 нче елгы сугыш ва​кытында аңа бер үзенә судья да, шәһәр башлыгы да, дво​ряннар җитәкчесе дә булып эшләргә туры килә. Шәһәр казнасында бер тиен акча бул​маган очракларда да, ул шәһәрнең яшәешен тәэмин итәрлек мөмкинлекләр тап​кан. Хәтта сугыш елларында Самарага китерелгән француз әсирләре дә, үз илләренә кай​ткач: «Без бары тик сезнең аркада гына исән калдык», – дип, Иван Алексеевич Второв исеменә рәхмәт хатлары җибәргәннәр.
Шулай итеп, Второв үзе​нең барлык гомерен халыкка хезмәт итүгә багышлый. Ул бик еш Казанга бара. Казан​ның иң зыялы кешеләреннән булган Анна Васильевна Па​нова Иван өчен дус та, туган да. Аның аша Второв Мусин-Пушкиннар, Булыгиннар, Юшков һәм Теркиннар, Чемезов, Карл Фукс һәм башка бик күп зыялылар белән ара​лаша. Борынгы Казан Крем​ле, монастырьлар, универси​тет аның һәрвакыт игътиба​рын җәлеп итә торган була. Ул Казан университетының зоология, минералогия, нумизматика кабинетларында булырга ярата. Аны аеруча университет китапханәсе, андагы борынгы китаплар үзенә тарта. Второв Казан университетында профессор Г.Солнцев, К.Фукс, П.Кондырев, барон Е.Врангель, Н.Лобачевский белән аралаша. Мөмкин булганда, университеттагы дәресләрне тыңлар​га тырыша. Гомумән, зыялы кешеләр белән аралашу Второвка һава белән су кебек кирәк иде. Иван Алексеевич А.Пушкин белән дә шәхсән очраша, К.Рылеевны, берту​ган Бестужевларны, И.Кры​ловны, Н.Гнедичны, А.Дельвигны әдәби кичәләрдә оч​рата. Шул әдәби даирәләр аның шәхес буларак форма​лашуында зур урын алып торалар.
1834 нче елны Второв ла​еклы ялга чыга һәм 1835 нче елның өченче маенда Казанга бөтенләйгә күчеп килә.
Гаилә мәсьәләләренә кил​гәндә, 1806 нчы елны Иван тормышында зур борылыш була. Ул Ставрополь бае Мильковичның кызы Марья Васильевнага өйләнә. Башта​рак әти-әнисе кызларын ярлы егеткә бирәсе килмәсә дә, кыз ябышып чыккач, риза булалар.
Второвларның уллары Николай һәм өч кыз – Катерина, Анна, Юля – туып үсә. Тормыш рәтләнгәндә генә, 1826 нчы елны Иван Алексеевичның хатыны чахоткадан вафат була. Второв 54 яшендә тол калганда, кечкенә кызы Юляга нибары бер яшь була. Иван Алексеевич олы кызын һәм улын Казанда укырга урнаштыра. Улы Ни​колай, Казан университетын тәмамлап, «Казанские губернские ведомости» газетасы​ның редакторы булып эшли. Кызы Катерина Казандагы пансионны тәмамлый. Иван Алексеевич та Казанга күчеп килә, шул вакытта көндәле​генә болай яза: «Мин бу шәһәрне, аның мөхтәрәм халкын яраттым һәм инде үзем дә Казанга күчеп кил​дем. Мин элеккедән белгән күп кешеләр исән түгел инде...».
Казанда Второв Попов тавы урамыннан (хәзерге Тельман урамы) шәхси йорт сатып ала. Йортның бер зур бүлмәсендә идәннән түшәмгә кадәр куелган киштәләргә Второвның гомере буе җый​ган китаплары урнаша. Ул китаплардан өлкәннәр генә түгел, ә улы белән бергә укыган күп кенә студентлар да файдалана. Шундыйларның бер​се – университетның икенче курс студенты Николай Булич – Казан университетының була​чак проректоры. Второв Казанда яшәгәндә дә үзе​нең Мәскәү һәм Петер​бургтагы дуслары белән элемтәне өзми, шул ук ва​кытта Казандагы әдәби һәм гыйльми даирәләр белән аралаша. Еш кына Карл Фуксның хатыны Александра Фуксның әдәби салонына йөри. Ил​дәге һәм ул яшәгән җир​лектәге берникадәр игъ​тибарга лаек булган һәр вакыйга Второвны кы​зыксындырмый калмый.
Иван Алексеевич Второвның исеме казанлылар йөрәгендә мәңгегә сакланыр. Чөнки Казан бүгенге көндә мәшһүр библиофил И.Второв аркасында 1635 данәдән торган ХVIII–ХIХ га​сыр башында нәшер ителгән китап тупланмасына ия. Шуларның 775 исемдәге 1235 данәсе – хәзерге вакытта мәдәният ядкярләреннән са​налган иске басма китаплар. Бу китап хәзинәсе – Татарстан Милли китапханәсенең генә түгел, ә бәлки бөтен Татарстан халкының мәдәни бай​лыгы һәм горурлыгы да.

